
Annotatsiya: Mazkur maqolada “Maktuboti Amir Haydar” asari asosida Amir Haydar 

davridagi iqtisodiy masalalar tahlil qilingan. Unda zakot va soliqlarni yig‘ish tartibi, iqtisodiy 

adolat, navkarlarni rag‘batlantirish hamda vaqf mulklaridan foydalanish masalalari yoritilgan. 

Maktublar orqali Amir Haydarning davlat boshqaruvidagi iqtisodiy siyosati va xalq farovonligini 

ta’minlashga qaratilgan qarashlari ochib berilgan. 

“Maktuboti Amir Haydar” Buxoroda hukmronlik qilgan mang‘itlar sulolasining uchinchi vakili 

Amir Haydar (1778-1826) ning davlatning turli mansabdorlariga, asosan, devonbegi, mehtar 

kabilarga yozgan turli yillardagi maktublar yig‘indisidan iborat. Maktublar mavzusi o‘sha davr davlat 

boshqaruviga aloqador sohalarni qamrab olgan. Ularda navkarlik, qozilik, vaqf kabi ko‘plab o‘sha 

davr masalalari, qarzdorlik, zakot olish, soliqlar va turli yig‘imlar haqidagi ko‘rsatma va topshiriqlar 

ham keltirilgan bo‘lib, mazkur maktublar mazmunidan jamiyatda kechayotgan barcha jarayonlarga 

davlat rahbarining pozisiyasi namoyon bo‘lgan. 

Maktublarning o‘ziga xos xususiyati shundaki, har bir maktub davlatning u yoki bu 

mansabdoriga yo‘llangan bo‘lib, unda Amir Haydarning davlat va jamiyat ishlariga shaxsaniy 

munosabati aks etgan va ular farmoyish, buyruq, ko‘rsatma, nasihat, rag‘bat, qaytariq kabi 

mazmunlarni o‘zida jamlagan.  

Mazkur tezisda biz Amir Haydarning jamiyat va davlat iqtisodiy hayotiga aloqador bo‘lgan 

mazmundagi ayrim maktublarini ko‘rib o‘tamiz. 

Amir o‘sha paytda mehtar lavozimida ishlab turgan Muhammad Hakimbiyga maktub yozib, 

amirlikdagi ayrim elatlardan zakot olmaslik to‘g‘risida ko‘rsatma beradi. Maktub quyidagicha: 

“Amirlikning izzatga loyiq, o‘z o‘rniga ega, xoqonning ishonchli va davlatxoh kishisi bo‘lgan 

Muhammad Hakimbiy Mehtarga. 

Xisravona marhamatlardan sarafroz bo‘lgan holda bilingkim, biz Qarshida bo‘lgan vaqtlarda 

arablardan joriy zakotlarini olmas edik. Eshitildiki, hozir Qultigi, Qavola Mahmudiy, O‘bagiy va 

To‘pchagi Buxoriy arablaridan zakot olishayotgan ekan. Shu haqda sizni ogohlantirib, aytamizki, 

yuqorida nomlari kelgan arablardan olingan zakotlarni qaytarib bering. Zero, mazkur arablarning 

qo‘ylaridan bu yoqda zakot olindi” [1]. 

Yuqoridagi maktub mazmunidan quyidagi taxminiy xulosalarni chiqarish mumkin: 

1. Qarshida istiqomat qilib turgan Qultigi, Qavola Mahmudiy, O‘bagiy va To‘pchagi Buxoriy 

arablari amirlikning obro‘-e’tiborli va davlat ahamiyatiga ega bo‘lgan elatlar hisoblangan. 

2. Amir Haydar Qarshini boshqargan paytida siyosiy muvozanatni saqlashda ularga suyangan. 

3. Mazkur elatlar kambag‘al bo‘lib, ularni iqtisodiy jihatdan qo‘llab-quvvatlash maqsadida 

faqat qo‘ylaridan zakot olingan. 

Amir Haydar har qanday iqtisodiy omilni e’tiborsiz qoldirmagan hukmron bo‘lgan. Negaki, 

maktublarda biz uchun kichik ko‘ringan masalalar uning nazdida katta ahamiyat kasb etgan. Masalan, 

“Maktubot”ning 40-maktubida Temurxo‘ja jamoasidan olinayottgan soliqlarda adolat mezoni 

buzilayotganidan xabar topgani va bunga yo‘l qo‘yilmasligini talab qilib yozganliginining guvohi 

bo‘lamiz.  

“Amirlikning panohi, izzatga loyiq, ishonchli ustun, qadrga ega Muhammad Hakimbekbiyga. 

Podshohona marhamatlardan sarafroz bo‘lgan holda bilsinlarkim, Abrondagi Temurxo‘ja 

jamoasining arz qilishiga ko‘ra solig‘larning ayrimlarini ortiqcha, ayrimlarini kam olayotgan 

ekanlar. Buyuringkim, qaroshumur qilsinlar va har kim o‘zining qarosiga yarasha solig‘ini to‘lasin. 

Bir-birlariga sitam qilmasinlar. Assalomu alaykum” [2]. 

Mazkur maktubning yana bir e’tiborli jihati shundaki, Amir Haydar xalqning iqtisodiy 

farovonligi davlat barqarorligining bosh omili ekanligini yaxshi tushungan. Ayniqsa, soliqlarni 

yig‘ishda mavjud tartibotlardan chetga chiqilsa, bu xalqning noroziligiga sabab bo‘ladi. Belgilangan 

soliq miqdoridan oshiqcha olish esa birinchi navbatda adolatsizlik, qolaversa, xalqqa zulm ham 

hisoblanadi. Bu kabi holatlar zudlik bilan bartaraf etilmasa, davlat asoslari yemirilishni boshlaydi. 

Shuning uchun ham maktubda adolat mezoni sifatida “qorashumur”, ya’ni “jon boshiga” tartibida 

soliq olish amr qilingan. Bunday tartibni joriy qilish to‘g‘risidagi buyruq, Amir Haydarning 

muammoli masalalarning yechimini ustalik bilan tezda topa oladigan, salohiyatli hukmdor 

bo‘lganligini ko‘rsatadi. 

Maktublarning yana birida devonbegiga navkarlarga tarqatish uchun mablag‘ yuborilayotgani 

bayon qilinib, uni qanday tartib taqsimlash ham ko‘rsatib o‘tilgan. Maktub quyidagicha: 

“Amirlikning izzatga loyiq, davlatning ishongan kishisi Muhammad Hakimbiy Devonbegiga. 

Podshohona marhamatlardan sarafroz bo‘lgan holda bilingkim, 500 nafar shogirdpesha, 900 

nafar mang‘it kishisi, 100 nafar saroy kishisi, ya’ni ming kishiga, jami 1500 kishiga, har biri uchun 

ikki tillodan 3000 tillo jo‘natyapmiz. Bu uch ming tilloni navkarlarga tarqating. Xabarqo‘rg‘on va 

Gʻarjobga yakka ilg‘or qo‘shindan qancha kerak bo‘lsa, navbat bilan shuncha yuborib turing. 

Bastaxonga ham navbat bilan 15-20 nafar ilg‘or berib turing...”[3]. 

Maktub o‘zida o‘sha davr navkarlarining iqtisodiy ahvoliga ishora qiladi. Berib yuborilayotgan 

tilla tanga miqdori bu moyanani anglatmaydi. Agar moyana bo‘lganida maktubda aniq qilib aytilgan 

bo‘lar edi. Demak, bu pullar navkarlarni rag‘batlantirish uchun qo‘shimcha yuborilayotgan mablag‘ 

bo‘lishi mumkin.  

Navkar oladigan ikki tilla tanganing qiymati to‘g‘risida ayrim ma’lumotlarga murojaat qilsak, 

ularning iqtisodiy ahvoli haqidagi tasavvurlarimiz kengayadi.  

Ma’lumki, Amir Haydarning otasi Shohmurod davrida pul islohoti o‘tkazilgan va avvalgi qadri 

pastroq bo‘lgan, turli ma’danlar aralashmasidan tayyorlangan oltin va kumush tangalar o‘rniga sof 

oltin va kumushdan tangalar zarb qilinib, pulning qiymatini ko‘tarishga erishilgan.  

Amir Shohmurod zarb qilgan tilla tangalarning old tomoniga “Rahmat bod bar Ma’sum Gʻoziy” 

(“Ma’sum Gʻoziyga, ya’ni Shohmurodga rahmatlar bo‘lsin”), orqa tomoniga esa “Zarbi Buxoroi 

sharif” (“Buxoroi sharifda zarb qilingan”) deb yozilgan va ikki tomonida zarb qilingan sana 

qo‘yilgan. Bu tartibda tilla tanga zarb qilish mang‘itlarning keyingi sultonlari davrida ham saqlanib 

qolgan va ikki tomondagi sana orqali qaysi hukmdor hukmronligi davrida zarb qilinganligini bilish 

mumkin bo‘lgan. Tilla tangalarning probasi 958, diametri 23 mm bo‘lgan [4]. Albatta bundan yuqori 

probali tilla tangalarning qiymati juda yuqori bo‘lgan. 

Amir Haydar otasi kabi ta’lim tizimining himoyachilaridan biri bo‘lgan. “Maktubot”dagi bir 

maktub uning mamlakatdagi yuzlab madraslarning holidan muntazam xabardor bo‘lganligini 

ko‘rsatadi. Bu maktub ham devongi nomiga yuborilib, unda Devonbegi madrasasining vaqf 

yerlaridan tushadigan bug‘doy hanuz berilmaganligi bayon qilinib, devonbegiga uni oldirib berish 

vazifasi yuklangan:  

“Amirlikning izzatga loyiq, qadrga ega, ishonchli kishisi Muhammad Hakim Devonbegiga. 

Xisravona marhamatlardan sarafroz bo‘lgan holda bilsinlarkim, Devonbegi madrasasiga 

tegishli bo‘lgan vaqf yerlaridan ayrimlari zimmasidagi g‘allani hali bermagan. Mutavalli yuborib, 

berilmagan mazkur g‘allani o‘sha yerlardan mutavalliga oldirib berishingiz lozim. Assalomu 

alaykum” [5]. 

Xulosa o’rnida shuni aytish lozimki, mavzuga aloqador bo‘lgan bu kabi maktublar “Maktuboti 

Amir Haydar”da juda ko‘p bo‘lib, ular alohida tadqiqotni talab qiladi. Ularni o‘rganish o‘z navbatida 

burungi davlatchiligimiz iqtisodiy asoslari qanday bo‘lganligi, ularning ijobiy yoki salbiy jihatlarini 

ilmiy-tarixiy tahlil qilish imkonini beradi. 

